
MUSTAQIL TA’LIM – 
MUSTAHKAM BILIM

Halima Shukurova Sunatullayevna
Qodiriy nomli JDPU
Boshlang‘ich ta’lim pedagogikasi kafedrasi katta o‘qituvchisi

Annotatsiya: Ushbu maqolada talabalarning mustaqil ishi o‘qituvchi topshirig‘i va uning rahbarligida o‘quv vazifalarini 
hal etadigan ta’limning faol usuli sifatida talqin etiladi. Mustaqil ish talabalarning yuqori darajadagi faollik, ijodkorlik va 
tashabbuskorlikka asoslangan faoliyat turi sifatida namoyon bo‘lib, ularni mustaqil fikrlashga, tahlil qilishga va bilimlarni 
mustahkamlashga undaydi.

Kalit so‘zlar: hamjihatlik, ijodiy hamkorlik, rag‘batlantirish, emotsional boshqaruv, yo‘naltirish, mustaqil tahlil, ta’lim 
jarayoni, ishlab chiqarish, zamonaviy bilim.
Abstract: This article interprets students’ independent work as an active method of education that enables solving edu­
cational tasks under the guidance of a teacher. Independent work is defined as an activity based on students’ high level 
of engagement, creativity, and initiative, which promotes independent thinking, analytical skills, and consolidation of 
knowledge.

Key words: solidarity, creative cooperation, motivation, emotional management, guidance, independent analysis, educa­
tional process, production, modern knowledge.
Аннотация: В статье рассматривается самостоятельная работа студентов как активный метод обучения, направ­
ленный на решение учебных задач под руководством преподавателя. Самостоятельная работа понимается как 
деятельность, основанная на высокой активности, творчестве и инициативности студентов, способствующая раз­
витию их аналитического мышления и закреплению знаний.

Ключевые слова: солидарность, творческое сотрудничество, мотивация, управление эмоциями, руководство, 
самостоятельный анализ, образовательный процесс, производство, современные знания.

KIRISH
Mustaqil O‘zbekistonning siyosiy, iqtisodiy, ma’naviy yo‘nalishlarini rivojlantirishda va demokratik, inson­

parvar jamiyatini qurishda xalq ta’limi tizimini takomillashtirish, ayniqsa, boshlang‘ich ta’lim bosqichi ish faoliya­
tini yuqori darajaga ko‘tarish muhim ahamiyat kasb etadi.

Chunki kelajagimizning taqdiri hozirgi kunda boshlang‘ich ta’lim bosqichi maktablarda ilm olayotgan 
bolalarning tarbiyasiga bog‘liqdir.

Haqiqatdan ham, o‘sib kelayotgan yosh avlodning aql-idrokini oshirish, ma’rifat ziyosidan bahramand 
qilish, umumbashariy ruhda tarbiyalash biz pedagoglarning ustuvor vazifamizdir. Shu o‘rinda shuni ta’kidlash 
joizki, keyingi yillarda oliy ta’lim sohasida fanlar bo‘yicha mustaqil ishlarni tashkil etish o‘qituvchi tomonidan 
berilgan topshiriqlarni bajarish va uning tekshirilib baholanishidan iborat bo‘lib qolmoqda. Boshqacha aytganda, 
mustaqil ishlarni tashkil etish va o‘tkazish talabalarning individual va ijodiy potensialini yuzaga chiqarishga to‘liq 
imkon bermayapti. Ana shu muammoni hal etishda esa pedagogik fasilitatsiya imkoniyatlaridan foydalanish 
muhim ahamiyat kasb etadi.

Talabalarni kelajakda mustaqil, mas’uliyatli, ijtimoiy jihatdan safarbarlikka moyil shaxs sifatida shakllanti­
rish, ularni muvaffaqiyatli ijtimoiylashtirish va mehnat bozorida munosib o‘rin topishga tayyorlash uchun ularda 
ijtimoiy ko‘nikmalarni rivojlantirish, o‘z faoliyatlarini aniqlash va rivojlantirishga odatlantirish lozim. Pedagogik 
qo‘llab-quvvatlash jarayoni asosan talabalarga yo‘naltiriladi. Bunda talabalarning moddiy borliq, atrofdagilarga 
va o‘z-o‘ziga munosabatini o‘rganish muhim o‘rin egallaydi.

Mutaxassislar tayyorlash tizimini tubdan qayta qurishda, o‘quv-tarbiya jarayonining ahamiyatini oshirishda 
talabalarning mustaqil ishlari muhim o‘rin egallaydi. Tahlillar shuni ko‘rsatadiki, mustaqil ishlar deganda 

shunday o‘quv faoliyati tushuniladiki, unda bilimlar egallanishi bilan birga ijodiy bilimlar olishga turtki berilib, 
kasbiy ko‘nikmalarni shakllantirish hamda mustaqil ishlashga oid faoliyat rivojlantiriladi.

Mustaqil ish – o‘qituvchining topshirig‘i va uning rahbarligida o‘quv vazifasini hal etadigan ta’limning faol 
metodi bo‘lib, unda qo‘yilgan vazifa bilan bog‘liqlikda talabalarning aniq faoliyati tashkil etiladi va amalga 
oshiriladi. Talabalarning mustaqil ishlari ularning yuqori darajadagi faollik, ijodiylik, mustaqil tahlil va tashab­
buskorlikka asoslangan faoliyatidir. Mustaqil ish – bilim olishning ijodiy shakllaridan biri bo‘lib, bunda talaba­
larga u yoki bu vazifalarni, maqsadlarni ongli ravishda qo‘yib, o‘z faoliyatlarini rivojlantirishga asos yaratiladi 
hamda o‘z-o‘zini baholash imkoniyati shakllanadi.

Mustaqil ish bir qancha o‘ziga xos xususiyatlarga ega:

•	 Ta’limning faol (aktiv) metodi sifatida mustaqil ishning o‘ziga xosligi – uni asosan talaba o‘qituvchining 
yordamisiz bajaradigan harakati tashkil etadi. U mazkur harakatlarni bajarish usullarini o‘zi tanlaydi, ko‘plab 
amallarni takomillashtiradi va qo‘yilgan maqsad bilan bog‘liqlikda ularni nazorat qiladi.

•	 Mustaqil ishlarning ikkinchi o‘ziga xosligi – talaba faoliyatining o‘z-o‘zini boshqaradigan shakli hisoblanadi 
va o‘z-o‘zini nazorat qilishda aks etadi.

•	 Uchinchi o‘ziga xoslik – o‘z-o‘zini nazorat qilish bilan mustahkam bog‘liq bo‘lgan, o‘z-o‘zini tekshirish va 
boshqarishda muhim rol o‘ynaydigan baholovchi faoliyatdir.

•	 To‘rtinchisi – mustaqil ish har doim qandaydir natija bilan tugallanadi. Bu mashq bajarish, vazifalarni hal 
etish, insho yozish, jadval to‘ldirish, grafiklar asosida ishlash, testlar tuzish, savollar ustida ishlash kabi 
shakllarda namoyon bo‘ladi.

Har bir fan o‘qituvchisi mustaqil ish topshirig‘ida quyidagi talablarni qo‘yishi muhim:

•	 berilgan mustaqil ish topshirig‘ining fanning mohiyatiga xosligi;

•	 mustaqil ishda talabani izlanishga undovchi topshiriq bo‘lishi;

•	 mustaqil ishda ishning belgilangan vaqtda hal qilinishi va sifatiga e’tibor berilishi;

•	 mustaqil ishning mazmuni, yozilish shakli, ko‘rinishi va eng asosiysi talab darajasida bo‘lishi;

•	 mustaqil ishning mazmun-mohiyatida o‘z sohasiga taalluqli yangiliklarning aks ettirilishi maqsadga 
muvofiqdir.

Mustaqil ishlarni tashkil etishda talabalarning fan doirasidagi bilimlarini kengaytirishga e’tibor qaratilishi 
lozim. Ayniqsa, talabalarga beriladigan topshiriqlar zamon talabiga mos va talabani ko‘proq izlantiruvchi bo‘lishi 
yaxshi samara beradi:

•	 agar mustaqil ish topshirig‘ida berilgan topshiriq talabaning kasbiy faoliyatiga mos kelsa;

•	 topshiriqlar talabaning o‘quv-tarbiya ishlarini tashkil etishga muvofiq bo‘lsa;

•	 yangi bilimlarni o‘zlashtirishlariga mustahkam malakalar hosil qilsa;

•	 topshiriqlarni berishda axborot texnologiyalaridan keng foydalanilsa;

•	 mustaqil ish natijasi dars davomida foydalanilsa, talabalarning bilimlar manbai bo‘lishini ta’minlash zarur 
hisoblanadi.

MAVZUGA OID ADABIYOTLAR SHARHI
Mustaqil ta’limning samarali tashkil etilishi talabaning shaxsiy faolligi, ijodiy qobiliyatlari va tashabbuskor­

ligini yuzaga chiqarishda muhim omil sifatida qaraladi. Babayeva M. X. o‘z tadqiqotlarida mustaqil ta’lim 
texnologiyasi kasbiy yo‘nalishga moslashtirilganda talabalarda nafaqat nazariy bilimlar, balki amaliy ko‘nik­
malar ham shakllanishini ta’kidlaydi. Azizxo‘jayeva N. tomonidan ishlab chiqilgan pedagogik texnologiyalar 
talabalarda mustaqil o‘quv topshiriqlarini bajarish, tahlil qilish va baholash jarayonida samaradorlikni oshiruvchi 
usullar sifatida ko‘rsatib o‘tilgan.

Mavlonova R. umumiy pedagogika bo‘yicha olib borgan izlanishlarida mustaqil ishlarni o‘quv jarayoniga 
qo‘shish ta’lim samaradorligini oshirishini asoslab beradi. Aliqulova M. M. innovatsion pedagogika doirasida 
mustaqil ta’limning ijodkorlikni rivojlantirishdagi o‘rni haqida fikr bildiradi. Muslimov N. va hamkorlari esa peda­
gogik kompetentlik va kreativlikni rivojlantirishda mustaqil ishlarning o‘quv-metodik asoslarini yoritib, uni ta’lim 
jarayonining ajralmas qismi sifatida ko‘rsatadilar.

TADQIQOT METODOLOGIYASI
Mustaqil ishlarni tashkil etish metodlari:

1.	 Yangi bilimlarni berish metodlari – talabalarga topshiriqlarni berishda, albatta, zamonaviy bilimlarni boyi
tishga doirligiga e’tibor qaratish.

2,	 Ta’limiy topshiriqlar – topshiriqlarning har xil turlaridan foydalanish, reproduktiv va produktiv topshiriqlarni 
qo‘llash, ularni bevosita ijodiy fikrlashga, maqsadlar qo‘yishga, rejalashtirishga, umumlashtirishga, 
shuningdek, nazorat qilish va baholash kabi jarayonlarni rivojlantirishga qaratilishi lozim.
Bu esa talabalarning ijodiy fikrlashini shakllantirishga sabab bo‘ladi.

TAHLIL VA NATIJALAR
Produktiv topshiriqlarni topshirish, taqqoslash, tahlil qilish, nazorat qilish va baholash fikrlash jarayonining 

asosiy shartlaridan biri bo‘lib, talabalarning ijodiy fikrlashining rivojlanishida muhim rol o‘ynaydi. Fanga oid 
mashqlar – talabalarga har bir fandan mashqlar topshirig‘ini berish ularning nazariy bilimlarini mustahkam­
lash bilan bir qatorda amaliyotga bog‘lashni talab etadi. Mashqlarni topshirishda nazariy bilimlarni samaraliroq 
qo‘llash usuli mazkur material asosida amaliy topshiriqlar berishdan iboratdir. Mashqlarni topshirishda har bir 
talabaning bajargan ishini keyingi amaliy ishni bajarish bilan ketma-ketligiga e’tibor berish zarur. Mashq – tala­
balarda malakalarni shakllantirish faoliyatining asosiy turi sifatida, uning saviyasi muhim hisoblanadi.

Mustaqil ishlarga muammoli yondashuvning xususiyatlari quyidagicha:

1.	 Topshiriqlarni muammoli tarzda berish;

2.	 Topshiriqlarni talabalarni izlanishga doir ishlab chiqish;

3.	 Topshiriqlarning tanqidiy va mantiqiy fikrlashga oid bo‘lishini ta’minlash.

Talabalarning mustaqil ishlarini tashkil etishda muammoli yondashuv orqali ularning ilgarigi tasavvurlari 
qayta shakllanadi, yangi tasavvurlar hosil bo‘ladi, odatdagi tushunchalar ilmiy tushunchalar bilan yanada boyi­
tiladi. Talabalarni mustaqil fikrlashga undashning ana shu tarzdagi barcha usullaridan foydalanish mustaqil 
ishlarning samaradorligini oshiradi.

Yangi bilimlar berish:

•	 Birinchi bosqich – mustaqil ish topshirig‘ida yangiliklar muvaffaqiyatiga yordam beruvchi yoki vaqtinchalik 
to‘siqlik qiluvchi omillarni o‘rganish va turli xil yangiliklar bo‘yicha empirik ma’lumotlarga ega bo‘lish;

•	 Ikkinchi bosqich – yangilik kiritish jarayonining bir soha muhitidan ikkinchi soha muhitiga o‘tish mexanizmini 
hisobga olish;

•	 Uchinchi bosqich – talabalarning turli xil innovatsion vaziyatlarni tahlil qilish va baholash metodlari asosida 
yangiliklarni joriy etish bo‘yicha tavsiyanoma ishlab chiqish.

Bo‘lajak boshlang‘ich ta’lim o‘qituvchilarida o‘quv va ishlab chiqarish ta’limi jarayonidagi faollikni shakl­
lantirish pedagogika oliy ta’lim muassasalarining kasb ta’limi yo‘nalishida talabalarga zarur pedagogik shart-
sharoitlarni yaratishda mustaqil ta’limni tashkil etish orqali ularning bilimini ijodiy boyitishga xizmat qiladi.

Tanlangan mustaqil ishlarni nazariy jihatdan o‘rganish talabalar faoliyatiga quyidagicha imkoniyat yaratadi:

•	 ta’lim jarayonida ixtisoslik sohasi bo‘yicha chuqur bilim, pedagogik mahorat hamda muayyan ish tajriba­
siga ega bo‘lish;

•	 ta’lim va ishlab chiqarish o‘rtasida integratsiyani hosil qilish;

•	 mutaxassislik bilimlarini o‘zlashtirishda ta’lim hamda ishlab chiqarish o‘rtasida uzviy bog‘liqlikni ta’minlash;

•	 ta’lim jarayonida zamonaviy bilimlarni o‘zlashtirish imkoniyatini kengaytirish.

Shuningdek, mustaqil ta’lim bo‘lajak mutaxassislarning nazariy va amaliy bilimlarini puxta o‘zlashtirishlari 
yo‘lida ularni izchil izlantiradi.

Mustaqil ish tizimida talabalar bilan o‘qituvchi hamjihatligining belgilari quyidagilardan iborat:

•	 o‘qituvchi va talabalar nuqtayi nazaridan ziddiyat yo‘q, ular hamjihatlik va ijodiy hamkorlikda ishlaydilar;

•	 talabalar faoliyatini tahlil qilish, takrorlash hamda mustaqil ishni tashkil etish bilan cheklanib qolmaydi, balki 
taklif etilgan vazifalar bo‘yicha ijodiy mulohazalar yuritiladi.



AKTABGACHA VA
AKTAB TA’LIMI

AKTABGACHA VA
AKTAB TA’LIMI

167

M
A

K
TA

B
 T

A’
LI

M
I

SC
H

O
O

L 
ED

U
CA

T
IO

N
Ш

К
О

Л
Ь

Н
О

Е 
О

Б
РА

ЗО
В

А
Н

И
Е

2025-yil, oktyabr, 10-son

XULOSA VA TAKLIFLAR
Xulosa qilib aytganda, talabalar mustaqil ishni tashkil etishda talaba shaxsiga yo‘naltiruvchi ta’lim tamo­

yiliga tayanishi zamonaviy ta’lim tizimida eng maqbul yo‘l hisoblanadi.
O‘quv jarayoni ana shunday tarzda tashkil etilganda talabaning mustaqil ishini samarali amalga oshirish 

uchun shart-sharoit yaratiladi va bu jarayonda o‘qituvchi ham ishtirok etadi.
Mustaqil ishni tashkil etishda shaxsga yo‘naltirilgan yondashuv talabani shaxsiy ahamiyatga molik dara­

jaga ko‘taradiki, bu hol o‘z navbatida mustaqil ishning har qanday turida faollik va ijodkorlikning kuchayishiga 
imkon yaratadi. Natijada mustaqil ish tizimi tashkiliy jihatdan murakkab yaxlitlik, ya’ni qismlarning o‘zaro ta’siri 
ularning o‘zidan ko‘ra muhimroq bo‘lgan yaxlitlik sifatida namoyon bo‘ladi.

Foydalanilgan adabiyotlar ro‘yxati:
1.	 Babayeva M. X. Mustaqil ta’lim olish texnologiyasi va kasbiy yo‘nalganlik. “Kasb-hunar ta’limi”, Toshkent, 2020-yil.
2.	 Azizxo‘jayeva N. Pedagogik texnologiya va pedagogik mahorat. “Fan va texnologiya” nashriyoti, 2018-yil.
3.	 Mavlonova R. Umumiy pedagogika. Darslik. Toshkent: “Nodirabegim” nashriyoti, 2018-yil.
4.	 Aliqulova M. M. Innovatsion pedagogika. Uslubiy qo‘llanma. Toshkent, 2012-yil, Iqtisodiyot universiteti – TDIU nashri­

yoti.
5.	 Muslimov N., Usmonboyeva M., Sayfurov D., To‘rayev A. Pedagogik kompetentlik va kreativlik asoslari. O‘quv-metodik 

qo‘llanma. Toshkent, 2015-yil, “Sano-standart” MCHJ bosmaxonasi.

